
Макалада автор, жаш адистин позициясында туруп, 

2016-жылы Кыргыз Республикасында болгон жетинчи кон-

ституциялык реформанын тарыхына саресеп салган. Ал мез-

гилде, кезектеги конституциялык реформага түрткү болгон 

тарыхый-саясий себептер ар тараптуу иликтенип, эмне үчүн 

2010-жылкы кабыл алынган Баш мыйзамда, 2020-жылга 

чейин конституциялык өзгөртүүлөргө жол берилбейт деген 

шартка карабастан, 2016-жылы Баш мыйзам өзгөрүүгө 

дуушар болгону тастыкталган. Автор өлкөдөгү түзүлгөн 

коомдук, саясий, укуктук кырдаалга байланыштуу бир катар 

саясий партиялар, айрыкча Жогорку Кеңештеги бир нече 

саясий партиялар, алардын лидерлери конституциялык ре-

формалоо зарылдыгын айтып, Баш мыйзамдын жаңы 

долбоорун даярдоого демилге көтөрүп чыкканын баса 

белгилейт. Натыйжада ал демилге колдоого алынып, 

кезектеги конституциялык реформалоонун натыйжасында, 

2016-жылкы Баш мыйзамга мамлекеттин статусу, улуттук 

баалуулуктар, адам укугу жана эркиндиги, Президенттин, 

Жогорку Кеңештин, парламенттеги көпчүлүк коалициянын, 

Премьер министрдин, сот бийлигинин укуктары тууралуу 

өзгөртүүлөр кирген. Макалада 2016-жылы орун алган, 

Кыргыз Республикасынын жетинчи жолку конституциялык 

реформасынын даярдалышы, элдик талкууга жарыяланышы, 

бүткүл элдик референдум аркылуу турмушка ашырылышы, 

анын натыйжасы ынанымдуу көрсөтүлгөн.  

Негизги сөздөр: Баш мыйзам, жетинчи, конституция-

лык реформа, саясий партиялар, демилге, долбоор, бүткүл эл-

дик референдум.  

В статье предпринята попытка, рассмотреть с пози-

ции молодого специалиста, историю седьмой конституцион-

ной реформы Кыргызской Республики, проведенной в 2016 

году. Анализированы историко-политические причины 

проведения конституционной реформы несмотря на то, что 

в принятом 2010 году Конституции, было четко прописано о 

том, что до 2020 года не будет конституционной реформы в 

Кыргызстане. Автор подчеркивает, что исходя из 

сложившейся общественно-политической ситуации в стране, 

ряд политических партий республики, особенно в Жогорку 

Кенеше, вышли инициативой провести конституционной 

реформы в стране, еще в 2015 году, не дожидаясь 2020 года. 

Автор изучил основные моменты изменений в Конституции 

2016 года, относительно статуса государства, величайшие 

наследии и ценности, прав и свободу человека, права 

Президента, Жогорку Кенеша, коалиции большинства, 

Премьер-министра, судебной власти. В статье проведен 

исторический анализ, процессу подготовки и проведения 

конституционной реформы в Кыргызстане в 2016 году, что 

делает чести автору. Статья убедительно показывает 

процесс и результаты всенародного референдума по конс-

титуционной реформе 2016 года. 

Ключевые слова: Конституция, конституционная ре-

форма, седьмая, причины, политическая партия, ситуация, 

инициатива, проект, референдум. 

The article attempts to consider, from the perspective of a 

young specialist, the history of the seventh constitutional reform of 

the Kyrgyz Republic, carried out in 2016. The historical and politi-

cal reasons for the constitutional reform are analyzed, despite the 

fact that in the Constitution adopted in 2010, it was clearly stated 

that there would be no constitutional reform in Kyrgyzstan until 

2020. The author emphasizes that based on the current socio-po-

litical situation in the country, a number of political parties of the 

republic, especially in the Jogorku Kenesh, took the initiative to 

carry out constitutional reform in the country, back in 2015, 

without waiting for 2020. The author studied the main points of the 

changes in the Constitution of 2016, regarding the status of the 

state, the greatest heritage and values, human rights and freedom, 

the rights of the President, the Jogorku Kenesh, the coalition of the 

majority, the Prime Minister, the judiciary. The article provides a 

historical analysis of the process of preparation and 

implementation of the constitutional reform in Kyrgyzstan in 2016, 

which does credit to the author. The article convincingly shows the 

process and results of the nationwide referendum on constitutional 

reform in 2016. 

Key words: Constitution, constitutional reform, seventh, 

reasons, political party, situation, initiative, project, referendum. 

 Ошентип, 2010-жылкы конституциялык рефор-

мадан кийинки өлкөдө түзүлгөн коомдук, саясий, 

социалдык жана укуктук абал жаңы конституциялык 

өзгөртүүлөргө баруу кечиктирилгис курч маселе 

экендиги 2015-2016-жылдары ачык байкалды. Антке-

ни Конституция ошол 2010-жылдагы саясий, социал-

дык-экономикалык абалга жараша шашылыш кабыл 

алынганы талашсыз. Дал ошол жылдары мам-

лекеттик деңгээлдеги олуттуу да, омоктуу да маселе 

– элибиздин, мамлекетибиздин келечегин камсыз кы-

луучу, болочоктун мыйзамдык өбөлгөсү боло турган 

Баш мыйзамга кээ бир түзөтүүлөрдү, толуктоолорду, 

өзгөртүүлөрдү киргизүү жана ага байланыштуу 

бүткүл элдик референдумду өткөрүү тууралуу 

маселе келип чыкканына баарыбыз күбө болгонбуз. 

Мындай жаңы конституциялык реформанын 

обьективдүү себептерин, реалдуу зарылдыгын 

республиканын өнүгүшүнө ар түрдүү 

тоскоолдуктарды жараткан 2010-жылкы жаңы 

Конституциянын мазмунундагы бир катар карама-

каршылыктарга алып келген айрым кемчиликтер, 

мүчүлүштүктөр, парламенттик демократиянын маа-

ни-маңызымаксатка толук жетпей калганын 

байкоого болот. 

Мамлекетибиздин, эл, жерибиздин саясий, эко-

номикалык, социалдык туруктуулукка жетишүүсүн, 

эл аралык аренадагы ордун жана абалын, респуб-

ликанын өнүгүү жолунда кетип бара жатканын эске 

алуу менен дал ошол 2010-жылкы Конституциянын 

преамбуласында жазылгандай 2020-жылды күтүп ол-

турбастан, ошол 2015-16-жылга түзүлгөн саясий, со-

циалдык, экономикалык шарттарды, андан берки 

мамлекеттик түзүлүштөгү, курулуштагы өзгөрүүлөр-

дү эске алуу өзгөртүүлөрдү киргизүүгө негиз болгон 

деген ойдобуз. Деги эле эске алчу дагы бир жагдай, 

дүйнөдө бир да мамлекет өз Конституциясынын 

өкүм сүрүүсүнө мөөнөт же чек койбойт. Болгону 

ошол кездеги оор шарттарды, боло турган өзгөрүү-

лөрдү, саясий туруктуулукту, коопсуздукту камсыз 

кылуу максатында гана Конституция 2020-жылга 

чейин өзгөрүлбөсүн - деп кабыл алынган. Ошол кез-

де ал туура болгону талашсыз, бирок Кыргызстан-

дагы 2010-жылдан кийинки жылдардагы саясий сис-

темадагы, социалдык-экономикалык тариздеги, 

мамлекеттик түзүлүштөгү өзгөрүүлөр баш мыйзамды 

кайра кароого мажбурлап жатканы да талашсыз 

болгон. Ошол маселе боюнча коомчулукта ар түрдүү 

пикирлер пайда болуп, анын күнгөй-тескейи 

териштирилип, өзгөртүүгө макулдар да, каршылар да 

болгону талашсыз көрүнүш болгон. Демократиялык 

өлкөлөрдө мындай көрүнүштөр анча деле одоно 

көрүнүш эмес.  

2016-жылга калктын көпчүлүк бөлүгү, эмгек 

жамааттары Конституциялык реформаны бышып же-

тилген саясий аракети катары колдоого ала башта-

ган. Натыйжада күндөн-күнгө так, даана көрүнүп 

калган эң негизги маселелеркатары – Баш мыйзамга 

мезгил талабына, саясий кырдаалга, мамлекеттик 

түзүлүш, курулуш жагдайларына, социалдык-

экономикалык талаптарга, өлкөдөгү ички туруктуу 

абалыбызга шайкеш келген кээ бир өзгөртүүлөрдү 

киргизүү керек экени анык болуп калган эле.  

Дагы бир баса белгиеп кетчү жагдай бар. Акыр-

кы конституциялык реформада 2010-жылкы Консти-

туциянын баардык 114 беренеси толугу менен алма-

шылат деген эмес. Бул жолу болгону ошол учурдун 

талаптарына ылайык келбеген кээ беренелер, биздин 

эсепте баардыгы болуп 26 беренеге эле өзгөртүүлөр 

киргизилүүсү каралган. Анткени сунушталгандай өз-

гөртүүлөрдү киргизбесе кээ бир - саясий система, 

мамлекеттик түзүлүш, экономикалык, социалдык, 

мамлекеттик, улуттук коопсуздук маселелери 

боюнча шарттар менен 2010-жылкы Консти-

туциянын тиешелүү беренелери дал келбей калганы 

талашсыз көрүнүш болгон.  

Биздин баамыбызда 2016-жылкы сунушталган 

түзөтүүлөр, толуктоолор, өзгөртүүлөр негизинен 4-5 

багытта каралган [1]: Мамлекеттик статус, мамле-

кеттин улуу дөөлөттөрү, баалуулуктары - 1-2-бе-

ренелер; 

1. Адам укуктары – 6.3, 24-2, 26-7, 36-5, 41-2; 

2. Президент, Жогорку Кеңештин, көпчүлүк 

коалициянын укуктары, вазыйпалары - 64-68,70-72, 

74-75-беренелер; 

3. Өкмөт башчы – Премьер-министрдин укук-

тары – 85, 86, 87-1, 89 – беренелер; 

4. Сот тармагы – 93, 94-1, 95-2,3,4,5,6 ж.б. 

Дал ушул багыттар боюнча тиешелүү иштер 

алып барылганын эске сала кетели. 

Ошентип, акыркы конституциялык реформага 

баруу 2015-жылдын 22-майында башталган. Дал 

ошол күнү Жогорку Кеңеште «Кыргыз Республика-

сынын Конституциясына өзгөрүүлөрдү киргизүү 

жөнүндөгү» мыйзамын депутаттар Ф.Кулов - «Ар-

намыс», Ч.Турсунбеков - «СДПК», Ө.Текебаев - 

«Ата мекен» партиясынын өкүлдөрү тарабынан 

коомдук талкууга киргизилген эле. Демек акыркы 

реформанын демилгечилер дал ушул 

республикабызга белгилүү болгон 3 адам. 

Конституцияга өзгөртүүлөрдү жана толуктоо-

лорду киргизүү боюнча ошол учурда көтөрүлгөн де-

милге 2010-жылдагы Баш мыйзамды өзгөртүү боюча 

биринчи, ал эми 30 жылды толук багындыра элек 

эгемендүү жана көз карандысыз кыргыз 

мамлекетинин өнүгүү жолунда көтөрүлүп жаткан 

реформалык сегизинчи демилге болуп калган.  

Эми дагы бир жолу 2016-жылкы конституция-

лык реформанын зарылдыгына,ага алып келген 

шарттарга кененирээк токтололу: 

 2010-жылдагы Кыргыз Республикасынын 

Конституциясы өлкөбүз үчүн өтө оор жана 

коркунучтуу кырдаалда кабыл алынгандыгы 

баарыбызга белгилүү. Ошол Баш мыйзамдын 

негизинде өлкөдө өтө маанилүү окуялар, зор 

тарыхый, саясий өзгөрүүлөр болуп өткөн. 

Мамлекеттик түзүлүштүн мазмуну өзгөртүлгөн. 

 2010-жылкы конституциялык реформа – мам-

лекеттик түзүлүштү жана башкаруу принциптерин, 

өлкөбүздөгү коомдун өнүгүү жолун өзгөрткөн Кыр-

гызстандын жаңы тарыхындагы маанилүү окуя бо-

луп эсептелет. Бул Конституция 2010-жылдагы эл-

дин баатырдык чыңалуу күчүн бышыктап, өзүнө 

жеке улуттук тажрыйбаны эле сиңирбей, өнүккөн 

өлкөлөрдүн мамлекеттик түзүлүшүн, демократиялык 

өнүгүү жолундагы жетишкен көптөгөн ийгиликтерин 

пайдаланган. 

 жогорудагылар менен катар эле жаңы Консти-

туциянын айрым жоболору боюнча коомчулукта та-

лаш-тартыштар жаралып, ал 2016-жылга чейин улан-

ган. Ошондон улам, ар жыл сайын саясий күчтөр 

тарабынан Баш мыйзамга өзгөртүү киргизүү маселе-

лер бир нече жолу көтөрүлгөн. Көз карандысыз 

Кыргызстандын тарыхында биринчи жолу мамлекет 

менен эл конституциялык реформасыз алты жыл ка-

тар жашады. Бул алты жылдын ичинде келип чыккан 

көйгөйлөрдү жөнгө салуу үчүн башка мыйзамдарды 

кабыл алуу жана аларды пайдалану жолуна барууга 

аргасыз болгонбуз. Көпчүлүк учурларда мындай көй-

гөйлөрдү чечүү жолдорун Жогорку Кеңештин депу-

таттары таба албай, ал Өкмөт тарабынан изделген 

учурлар да болгон. Бирок жаңы Конституция боюнча 

V чакырылыштагы депутаттардын беш жылдык иши 

жана VI чакырылыштагы Жогорку Кеңештин бир 

жылдык иши конституциялык жоболордогу айрым 

көйгөйлөрдү, Баш мыйзамга өзгөртүүлөрдү киргиз-

бей туруп, жолго салуу мүмкүн эмес экендигин көр-

сөттү. Ал эми мындай көйгөйлөрдүн 

чечилбегендиги, адам укугун жана эркиндигин 

турмушка ашырууга, республиканы туруктуу өнүгүү 

жолуна жана анын коопсуздугун камсыз кылууга 

жолтоо болушун бышыктады. 

 2010-жылдагы Конституцияны кабыл алуу 

учурунда эле бир топ талаш-тартыштар келип 

чыккан. Бирок ошондогу коомдук-саясий, 

социалдык-экономикалык кырдаал ошол жылдын 

июнунда кабыл алынган Баш мыйзамдын ошол ва-

риантын кабыл алынышына аргасыз кылган. 

Албетте, бул талаш жаратпай турган факт. Демек, 

бул Конституция толугу менен келечектин 

Конституциясы катары эсептелиши мүмкүн эмес эле. 

 2010-жылдагы Конституция өзүнүн тарыхый 

миссиясын, негизги тапшырмаларын 2016-жылга 

чейин негизинен аткарып бүткөн деп божомолдоого 

болот. 

 Жогорудагылардан улам, өнүгүү жараянында-

гы өлкөбүздүн саясий, коомдук, социалдык экономи-

калык турмушундагы өзгөрүүлөрүнө байланыштуу 

бүткүл элдин макулдугу менен саясий элита 2020-

жылга чейин Конституцияга өзгөртүү киргизүүгө 

болбойт деген жобого карабай, өлкө Конституциясы-

на бир нече өзгөртүү жана толуктоо киргизүү зарыл-

дыгын туура көрүштү. 

 Буга чейин туура деп эсептелген саясий систе-

мага, мамлекеттик башкарууга тиешелүү бир топ 

Баш мыйзамдагы жоболор 2016-жылда мамлекеттин 

коомдук-саясий муктаждыгын толук канааттандыра 

албай тургандыгы айкын болду. 

 Акыркысы, 2016-жылы сунуш кылынган кон-

ституциялык реформа жогоруда көрсөтүлгөн көйгөй-

лөрдү жөнгө салууга, аракеттеги Конституцияга өз-

гөртүүлөрдү киргизүүгө багытталып, мамлекеттин 

жана коомдун акыркы 6 жылдагы арбын, жаңы таж-

рыйбасын эске алган.  

Белгилей кетчү жагдай, бүткүл элдик референ-

думдун алдында Жогорку Кеңештин депутаттары 

тарабынан «Кыргыз Республикасынын Конститу-

циясына өзгөртүүлөрдү киргизүү жөнүндөгү мыйзам 

долбооруна негиздеме» беришкен. Анда 2016-жылда-

гы референдумдун конституциялык реформасынын 

себеп-тери боюнча төмөнкүдөй түшүндүрмө 

берилип, төмөнкү маселелерди чечүүгө чакырык 

ташталган [2]: 

1. Көз карандысыздыктын негизинде, Кыргыз 

Республикасын бекемдөө жана адам, анын 

турмушун, саламаттыгын, укугун, эркиндигин 

мамлекеттин жогорку баалуулугу катары таануу. 

2. Парламенттик коалициянын туруктуулугун, 

ага ылайык бийликтин аткаруу бутагынын туруктуу-

лугун жогорулатуу максатында, мамлекеттик бийлик 

бутактарынын өз ара кызматташуу принциптерин 

тактоо. 

3. Сот реформасы жана өлкөнүн укук коргоо ор-

гандарын реформалоо үчүн конституциялык шарт-

тарды түзүп, негизди жакшыртуу. 

4. Шашылыш которулгандыгынын 

натыйжасында, аракеттеги Конституциянын расмий 

тилдеги (орус тилиндеги) текстине мамлекеттик 

тилдеги (кыргыз тилиндеги) текстинин дал 

келбестиктеринжою жана 2010-жылдын 27-июнунда 

референдум алдында жарыяланышын жолго коюну 

конституциялык деңгээлде талап кылат. 

 «Кыргыз Республикасынын укуктук норматив-

дик актылар жөнүндөгү» мыйзамынын 22-беренеси-

нин коомдук талкууга коюлушун жана жүзөгө ашы-

рылышын камсыз кылуу үчүн, жаңы Конституция 

боюнча белгиленген мыйзам долбоор 2016-жылдын 

29-июлунда Жогорку Кеңештин расмий сайтына 

(www.kenesh. kg) жайгаштырылган [3]. Кийинчерээк, 

Конституциянын жаңы долбоорундагы оңдоп-түзө-

түүлөр, өзгөртүүлөр, толуктоолор «Эркин Тоо» гези-

тинин 2016-жылдын 15-ноябрындагы атайын чыга-

рылган санында жарыяланган [4]. Коомдук талкуу 

2016-жылдын 17-сентябрына чейин (1,5 ай) уланган. 

Анын жүрүшүндө 4 тегерек стол өткөрүлүп, сунуш, 

сын пикирлери менен 60 концептуалдык кайрылуу 

алынган. 

Мурдагы конституциялык реформалардан айыр-

масы, бул жолку конституциялык реформанын ал-

дында «Колдоо» жана «Каршы» үгүт топторунун 

түзүлүшү болду. Бул да 2016-жылдагы реформанын 

дагы бир өзгөчөлүгү болуп калды. Ошентип, 2016-

жылдагы өлкөнүн Конституциясына түзөтүүлөрдү 

киргизүү боюнча өткөрүлгөн референдумдун 

чегинде шайлоо жана референдум өткөрүү боюнча 

борбордук шайлоо комиссиясы 13 

биримдиктегидемилгечи топторду каттаган. Алар 11-

декабрдагы референдумга коюлган Конституцияга 

сунушталган өзгөртүүлөргө шайлоочулар арасында 

«колдоп» же « каршы» болушуна үгүт ишин 

жүргүзүүгө укуктуу болушкан. Бул үгүт топторунун 

ичинен тогузу жактоочу (плебисцит), төртөө каршы 

топ болушканын баса белгилей кетишибиз керек. 

Ошентип, Конституцияга сунушталган 

өзгөртүүлөргө №1 - «каршы» турган демилге тобу 

Б.М. Керимбековдун жетекчилигинде 11 адамдын 

курамынан туруп, 2016-жылдын 14-ноябрында 

катталган. Ошол эле күнү Р.Р. Карасартованын же-

текчилигинде курамы 11 адамдан турган №2 - 

«каршы» демилге тобу, КР ЖК экс-депутаты Б.М. 

Наргозуев башында турган, курамын 11 адам 

толуктаган №3 - «каршы» демилге тобу, Э.Ж. 

Айтбаевдин жетекчилигиндеги №4 - «каршы» 

демилге тобу катталган. Бир эле учурда, И. 

Айтмамбетовдун жетекчилигинде курамы 11 адам-

дан турган №1 - «колдоо» демилге тобу, Т.Б. Усуба-

лиевдин жетекчилигиндеги курамы 49 адамдан 

турган №2 - «колдоо» демилге тобу катталган. 2016-

жылдын 15-ноябрында Н.Б. Байышев башында 

турган курамына 25 адам кирген №4 - «колдоо» 

демилге тобу, А.З. Кылычев жетектеген 14 

адамдантурган №5 - «колдоо» демилге тобу 

катталган. 2016-жылдын 17-ноябрында А.Т. 

Мырзалиев жетектеген, курамы 16 адамдан турган 

№6 - «колдоо» тобу, О.Э. Сарбагышевдин жетекчи-

лигиндеги курамы 82 адамдан турган №7-«колдоо» 

демилге тобу, М.У. Молдобаевдин жетекчи-

лигиндеги курамы 11 адамдан турган №8 - «колдоо» 

тобу, ушул китептин авторлорунун бири Б.Абытов-

дун жетекчилигиндеги курамы 14 адамдан турган 

№9 - «колдоо» демилге тобу катоодон өткөн [5]. 

Профессор Б.К. Абытовдун жетекчилигиндеги №9 - 

«колдоо» демилге тобу ошол акыркы референдумга 

даярдык көрүү жана өткөрүү күндөрүндө 

республиканын түштүгүндө иш алып барган жалгыз 

топ болгондугун белгилей кетүү абзел. 

Тегерек столдордун материалдары жана жазуу 

түрүндө түшкөн кайрылуулар парламенттик СДПК, 

«Республика-Ата-Журт», «Кыргызстан», «Өнүгүү-

Прогресс» фракцияларынын лидерлери тарабынан 

түзүлгөн эксперттик топ тарабынан 

жалпылаштырылган. Эксперттик топ келип түшкөн 

сунуштарды жалпылаштырып, алгач жогоруда 

көрсөтүлгөн фракцияларга көрсөтүшкөн. Келип 

түшкөн сунуштардын иликтөөнүн, ар тараптуу 

анализдердин жыйынтыгы боюнча 10 сунуш кабыл 

алынган. Фракциялардан кийин Баш мыйзамдын 

жаңы редакциясынын түп нускасы Жогорку 

Кеңештин кароосуна жиберилген. Натыйжада 

Кыргыз Республикасынын Конституциясына 

өзгөртүү жана толуктоолорду киргизүү боюнча жаңы 

мыйзам долбоорун Жогорку Кеңештин 85 депутаты 

колдогон [6]. Баш мыйзамга өзгөртүү жана толук-

тоолорду киргизүү зарылдыгын түшүндүрүү ишинин 

жүрүшүндө, референдумдун ар бир катышуучусу, 

калк катмарына түшүнүктүү, жеткиликтүү болушу 

үчүн түрдүү көмөкчү материалдар басылып чыга-

рылган. Алар төмөнкүдөй аталыштарда жана 

мазмундарда болгон: 

1. «Кыргыз Республикасынын 

Конституциясына өзгөртүү киргизүү жөнүндөгү 

мыйзам долбооруна салыштырма таблица» [7]. 

Анын биринчи графасында республиканын 

Конституциясынын аракеттеги беренелери, экинчи 

графасында өзгөртүүгө сунушталган беренелер 

көрсөтүлгөн. Бул таблицага андай 24 берене 

жайгаштырылган [8]. 

2. Конституциядагы өзгөртүүлөр түшүндүрмөсү 

менен «Кыргыз РеспубликасынынКонституциясына 

өзгөртүү киргизүү» таблица түрүндө берилген. 

Анын биринчи катарында кайсыл беренеге 

өзгөртүүлөр жана толуктоолор киргизиле 

тургандыгы көрсөтүлсө, экинчи катарында 

түшүндүрмөлөр жана ал кимге пайдалуу экендиги 

белгиленген [9].  

3. Референдумдун алдында киргизилген өзгөр-

түүлөр жана толуктоолор жеткиликтүү түшүнүктө 

болушу үчүн үч бөлүктө «Иштеп жаткан 

конституциянын салыштырма таблицасы, 

конституциядагы өзгөртүүлөр, коомдук талкууга 

коюлушу, ошондой эле толук иштелип чыккан 

редакциясы» (2016.29.08. карата) коомдук талкуунун 

жүрүшүндө келип түшкөн сунуштар жана сын 

пикирлер жана алардын Кыргыз Республикасынын 

Президенти тарабынан колдоо тапкандыгы эске 

алынып жарыяланган. Үч бөлүктөн турган 

таблицанын биринчи сабында: 

1. 2010-жылдагы Конституциянын иштеп 

жаткан беренелери;  

2. коомдук талкуу үчүн редакция; 

3. толук иштелип чыккан редакция коомдук 

талкуу учурунда келип түшкөн сунуш, сын пикирлер-

ди, алардын Президенттарабынан колдоо 

тапкандыгын эске алып жайгаштырылган [10].  

Талкуудан кийин, 2016-жылдын декабрында 

2010-жылкы Конституцияга референдумдун - бүткүл 

элдик добуш берүүнүн жыйынтыгы боюнча 

өзгөртүүлөр жана толуктоолор киргизилген. 

Ошол 2016-жылы Конституцияга төмөндөгү өз-

гөртүүлөр, толуктоолор, тиешелүү жоболор кирги-

зилгенин белгилей кетели: 

 жергиликтүү мамлекеттик администрация-

лардын башчыларын дайындоо жана кызмат ордунан 

бошотуу процедураларына өзгөртүү киргизилди; 

 депутаттык кол тийбестик жана иммунитет 

жөнүндөгү жоболордун кайра каралды;  

 фракциядан чыгаруу жана Жогорку Кеңеш-

тин депутаттарын чакыртып алуу жөнүндөгү жаңы 

процедураларын киргизилди; 

 Кыргыз Республикасынын Жогорку сотунун 

төрагасын жана төрага орун басарларын шайлоо про-

цедуралары өзгөртүлүдү; 

 Жогорку соттун Конституциялык 

палатасынын укуктук статусу кайра каралды; 

 Кыргыз Республикасынын парламенти 

тарабынан Конституцияга өзгөртүү жана 

толуктоолорду киргизүү механизмдери өзгөртүлдү; 

 мыйзам долбоорунун демилгечилеринин 

пикири боюнча, Өкмөткө премьер-министр катары 

өткөн депутатка анын отставкасынан кийин 

депутаттык кызматка кайтууга берилген 

мүмкүнчүлүк дагы бир «жаңылык» болуп саналат. 

Ушундай өзгөртүү Конституциясынын 72-

беренесине киргизилди; 

 жаңы Конституцияда эркек менен аялдын 

ортосундагы үй-бүлөлүк мамилени нике аркылуу 

тааный тургандыгы аныкталды; 

 фракция парламенттик көпчүлүктөн чыгуу 

жөнүндөгү токтомго кол коюуга милдеттүү болгон 

өзүнүн депутаттарынын 2ү3 добушунун негизинде 

чыгаары такталды; 

 парламенттик көпчүлүк (коалиция) бузулган 

учурда көпчүлүк депутаттар кайрадан ЖК төрага 

кызматына жаңы талапкерди бекитишээри 

бекитилди;  

  Президент, депутаттар, Өкмөт мүчөлөрү, Баш 

прокурор, Эсептөө палатасынын башчысы, БШК тө-

рагасы жана анын орун басарлары, соттор конститу-

ция өзгөртүлгөндөн кийин, өз ыйгарым укуктарын өз 

мөөнөтү бүткөнгө чейин сакташаары баса белги-

ленди. 

 2016-жылдын 3-ноябрында «Кыргыз Республи-

касынын Конституциясына өзгөртүүлөрдү киргизүү 

жөнүндөгү» Кыргыз Республикасынын мыйзам дол-

боору боюнча «Референдумду (бүткүл элдик добуш 

берүүнү) белгилөө жөнүндөгү» мыйзамына ылайык, 

2016-жылдын 11-декабры референдум өткөрүү күнү 

катары белгиленгени маалым. Ошентип, ушул 

чечимге ылайык, шайлоо жана референдумдарды 

өткөрүү боюнча Борбордук комиссия аталган 

мыйзам долбоору боюнча 2016-жылдын 11-

декабрында референдумду өткөрүүгө даярдыктар 

менен камсыз кылып, бүткүл элдик добуш 

берүүнүийгиликтүү өткөргөн [11]. 2016-жылдын 22-

декабрында референдумдун жыйынтыгы боюнча 

Кыргыз Республикасынын Борбордук шайлоо 

комиссиясынынатайын токтому чыккан. Анда 

референдумга катышуу тизмесине киргизилген 

жарандардын баардыгы - 2816423; референдумга ка-

тышкандардын, добуш берүүгө келгендердин жалпы 

саны - 1190752 же референдумга катышүү үчүн 

тизмеге киргизилген жарандардын жалпы санынын 

42,28 пайызын түзгөн. Референдумда добушка коюл-

ган маселени: «колдогондордун саны 948185 же ка-

тышуучулардын 79,63 пайызы; «каршы» 185140 же 

референдумга катышкандардын, добуш берүүгө кел-

гендердин 15,55 пайызын түзгөн. «Кыргыз Республи-

касынын референдуму жөнүндөгү» конституциялык 

мыйзамына ылайык, Кыргыз Республикасынын шай-

лоо жана референдумдарды өткөрүү боюнча Борбор-

дук комиссиясы токтом кылат: «Кыргыз Республика-

сынын Конституциясына өзгөртүүлөрдү киргизүү 

жөнүндөгү» республиканын Жогорку Кеңешине 

2016-жылдын 3-ноябрында кабыл алууга жиберилген 

жана 2016-жылдын 4-ноябрында «Эркин Тоо» 

гезитинин 94-номерине жарыяланган Кыргыз 

Республикасынын мыйзамы боюнча болуп өткөн 

референдумдун (бүткүл элдик добуш берүү) 

жыйынтыгы таанылсын [12]. Бул токтом «Эркин 

Тоо» газетасына жана Кыргыз Республикасынын 

Шайлоо жана референдум өткөрүү боюнча 

Борбордук комиссиясынын расмий сайтына 

жарыялансын [13]. 

Ошентип, 2016-жылдын 11-декабрындагы рефе-

рендумдун (бүткүл элдик добуш берүүнүн) жыйын-

тыгына ылайык, өлкөнүн Конституциясына 2016-

жылдын декабрында өзгөртүүлөр киргизилген. Кыр-

гыз мамлекетинин Конституциясынын өзгөртүлгөн 

жаңы, расмий түп нускасы өлкө Президентинин жар-

лыгы менен 2017-жылдын 27-январында расмий 

сайттарга, ММК жана өзүнчө китепче болуп жарыя-

ланган [14]. 

Дал ушул жолку конституциялык реформалоодо, 

биринчи жолу Кыргыз Республикасынын Конститу-

циясынын түп нускасы Президенттик Аппаратта сак-

талышы тууралуу жобо күчүнө кирген. Биздин пикир-

де, 2010-жылдагы Баш мыйзамдын түп нускасына 

байланышкан чуулгандуу казустар болбосун деген 

саксынуудан улам ушул кадамга барышкан болуш ке-

рек.  

Натыйжада, биз Кыргызстан элдери, кыргыз 

мамлекети, ошол учурдан баштап, бүгүнкү күнгө 

чейин Конституциянын акыркы, сегизинчи 

редакциясынын алкагында жашап келе жатабыз. 

Акыркы конституциялык реформанын натыйжалары 

бизди, өлкөбүздү туруктуулукка, өнүгүү жолуна, 

саясий жактан өз ара түшүнүшө билүүгө, өлкөбүздүн 

гүлдөп өсүп-өнүгүшүнө алып барат деген үмүтүбүз 

чоң. Бул акыркы жана жыйынтыкоочу 

конституциялык реформа деп айта албайбыз. Келе-

чекте бул багыттагы мамлекетибиздин кадамдары 

кандай болушун убакыт менен турмуш көрсөтөт. 

Улуттук мамлекеттин укуктук бирдиктүү 

эволюциялык жараяны катары  Кыргызстандын 

конституциялык өнүгүү жолунун этаптарын аныктоо 

маселесине кайрылышыбыздын натыйжасы, 

жалпысынан, тарых үчүн да, юриспруденция үчүн да 

актуалдуу илимий көйгөйлөрдү коюп, заманбап 

илимий принциптер менен анын тарыхый маанисин 

жана объективдүүлүгүн аныктоо талабын коюга 

жасалган аракет болуп саналат. 

Кандай болсо да, 2016-жылдагы акыркы консти-

туциялык реформа, Баш мыйзамды толуктоолорду, 

өзгөртүүлөрдү киргизүү жолу менен биз эгемендүү, 

көз карандысыз Кыргыз Республикасынын келечегин 

тандаганыбызды эстен чыгарбоо керек. Акылман 

кыргыз эли, жалпы эле кыргызстандыктар «жети өл-

чөп, бир кесип», мамлекетибиздин ар тараптуу өнү-

гүүсүн камсыз кылган жолду туура тандаган деген 

ишенимдебиз. 

Ошентип, биз өз изилдөөлөрүбүздүн натыйжа-

сында эгемендүү жана көз карандысыз Кыргызстан-

дын конституциялык реформаларынын тарыхын ар 

тараптан иликтеп төмөнкү тыянактарга келдик: 

 биз алгачкылардан болуп кыргыз тарыхында 

көз карандысыз Кыргыз Республикасынын конститу-

циялык реформаларынын тарыхый өнүгүү 

жараянына кеңири саресеп салып, колдо бар 

архивдик расмий документтерди, кошумча материал-

дарды терең изилдеген аракеттерибиздин 

натыйжасында, эгемендүү кыргыз мамлекетинин 

конституциялык өнүгүүсүнүн негизги этаптарын, 

өзгөрүү мезгилдерин тактап чыктык; 

 эгемендүү Кыргызстандын алгачкы жылдары-

нын зор тарыхый, саясий, укуктук мааниге ээ болгон, 

жаңы доордогу, жаңы мамлекеттин Баш 

мыйзамынын долбоорун даярдоо боюнча 1990-жылы 

түзүлгөн, бирок өз ишмердүүлүгүн 1991-жылы 

баштаган атайын конституциялык комиссиянын 

ишмердүүлүгүн кенен чагылдырдык; 

 изилдөө мезгилинде кыргыз мамлекетинин 

тарыхында биринчи жолу улуттук мамлекеттин Кон-

ституциялык концепциянын атайын чакан жумушчу 

топ иштеп чыкканын, анын натыйжасында болочок 

Конституциянын долбоору даярдалганын 

аныктадык; 

 эгемендүү жана көз карандысыз кыргыз 

мамлекетинин алгачкы Баш мыйзамын даярдоо үчүн 

ошол кездеги Президент А. Акаев жетектеген, 

курамы 50 адамдан атайын конституциялык 

комиссиянын толук тизмеси такталып, алардын ээле-

ген кызматы, кесиптик жана улуттук курамы 

аныкталып, анализ жүргүзүлдү; 

 жогорудагы конституциялык комиссиянын ку-

рамындагы 50 адамдын болгону 8 мүчөсү эле 

практик юристтер жана окумуштуу укук таануучулар 

болгону аныкталды. Мамлекеттик курулуштан, 

түзүлүштөн жана конституционализмден кабары бар, 

дал ушулар адистер жаңы Конституциянын 

долбооруна олуттуу, омоктуу, жүйөлүү, конкреттүү 

сунуштары, кошкон салымдары тастыкталды; 

 1993-жылкы Кыргыз Республикасынын Баш 

мыйзамынын долбоорунун даярдалуусу, анын ар та-

раптуу талкуусу жана кабыл алынуусу кеңири изил-

денип, көптөгөн тарыхый, саясий документтер или-

мий айлампага киргизилди.  

 Кыргыз Республикасынын биринчи Баш мый-

замынын тарыхый, саясий, укуктук мааниси, анын 

мазмуну, маңызы жеткиликтүү деңгээлде иликтенди;  

 эгемендүү жана көз карандысыз Кыргызстан-

дын конституциялык реформаларынын, 1996-жылда 

башталган алгачкы этаптарын, алардын өзгөчөлүктө-

рүн, башка өзгөрүүлөрдөн айырмачылыгын аныктап, 

тактап көрсөтүүгө аракет кылдык; 

 эгемендүү Кыргызстандын соңку жаңы тары-

хында өзгөчө орунду ээлеген, кыргыз мамлекетинин 

тарыхында бурулуш окуяны жасаган, бир катар олут-

туу коомдук, саясий өзгөрүүлөргө алып келген 2005-

жылкы Март революциясынан кийинки 

конституциялык реформаны турмушка ашырган, 24 

коомдук уюмдар жана 50 саясий партиялар 

тарабынан сунушталып, Президент К. Бакиев 

тарабынан түзүлгөн жана өзү жетектеген Конститу-

циялык кеңешменин 277 мүчөсүнүн тизмеси 

табылып, ар тараптан иликтенип, алардын курамы 

архивдик документтерден аныкталды;  

 Кыргызстандын конституциялык өнүгүү жо-

лунда 2010-жылдагы реформалык кадамдар, Баш 

мыйзамдын Апрель революциясынан кийинки коом-

дук, саясий, мамлекеттик курулуш жана түзүлүштөгү 

абалды эске алуу менен өзгөртүлүүсү да өзгөчө маа-

ниге ээ экендиги аныкталды;  

 2010-жылдагы конституциялык реформага то-

лугу менен Р. Отунбаева жетектеген Убактылуу Өк-

мөттүн мүчөлөрү жана Баш мыйзамды өзгөртүүгө 

жооптуу, ошол «конституциянын атасы» аталган 

Убактылуу Өкмөттүн мүчөсү Ө. Текебаевдин жооп-

керчилигинде болгону тастыкталды; 

 Кыргызстандын келечектеги кадамдары, өсүп-

өнүгүүсү 2020-жылга чейин мораторий коюлганына 

карабай өзгөртүүгө мажбур болгон 2016-жылдагы 

конституциялык реформага байланыштуу экендиги 

аныкталып, ага ар тараптуу саресеп салынды. Албет-

те, бул конституциялык реформа Кыргызстанда жүр-

гүзүлгөн акыркы этап болуп калат, мындан башка 

өзгөрүү болбойт дегенге эч ким кепилдик бербесин 

баса белгилегибиз келет; 

Биз дагы бир жолу, болочок муундар үчүн эге-

мендүү жана көз карандысыз Кыргыз Республикасы-

нын конституциялык концепциясына, биринчи Кон-

ституциясынын, андан кийинки Баш мыйзамдардын 

өзгөртүлгөн долбоорлорун даярдап, элге тартуулап, 

кыргыз мамлекетинин өсүп-өнүгүүсүнө өбөлгө түз-

гөн, атайын жумушчу топтун, конституциялык ко-

миссиянын жана кенешменин персоналдык курамын 

төмөндө таблица иретинде бердик. Максатыбыз 

Кыргызстандын келечек муундары, эгемендүүлүк 

доорунун Баш мыйзамдарын кимдер даярдап, 

долбоорун жазган, ошол Констиитуциялар үчүн 

кимдер жооптуу экенин, колдо бар архивдик 

документтерге таянып, келечек муундар билсин 

деген таризде маалымат берип жатабыз. 

Эгемендүү жана көз карандысыз Кыргыз 

Республикасынын доорундагы 2010-жылкы Кон-

ституциялык комиссиянын курамы Ө.Ч. Текебаев 
- УӨ конституциялык реформага жооптуу адамы 

[15], жаңы Конституциянын долбоорун даярдаган 

комиссиянын иш жүзүндөгү төрагасы; Р.И. 

Отунбаева, А.Ш. Атамбаев, Т.А. Сариев, Э.С. 

Каптагаев, И.Ш. Омуркулов, Д.Т. Чотонов, Э.С. 

Ибраимова, И.И. Искакова, Т.Тургуналиев, И.Д. 

Кадырбеков, А.Бекназаров, А. Эркебаев, Ч.И. 

Арабаев, Э.Т. Мамыров, Э. Алымбеков, Э.Т. Ос-

конбаев, Н.Б. Садыков, А.Ж. Салянова. 

Ошентип, авторлор бул бөлүмдө койгон 

максатарыбызга жетишип, милдетибизди толук 

аткарып, окурмандарга биз иликтеген маселелер 

боюнча кеңири маалыматтарды берип, аларга 

өлкөбүздүн архивдеринен табылган материал-

дарыбызды жеткиликтүү деңгээлде тартуулай алдык 

деген пикирдебиз.  

